
Еткерлӗх

Маргарита Литта,                                    
Г. Терентьевӑн сӑн 
ӳкерчӗкӗсем 

 d Иртнӗ эрне тăршшӗпе 
вӗсем ялсене тухса 
ҫӳресе чăваш халăхӗн 
йăлари культурине 
тӗпчерӗҫ, ватăсемпе тӗл 
пулса калаҫрӗҫ, хăйсене 
кăсăклантаракан ыйту-
сем ҫине хуравсем илчӗҫ.

Киклӗпуҫ, Пӗчӗк Хăмăшлă, 
Чăваш Менчи, Салтакьел, Яка-
ел, Тӗкӗрмел, Сосновка, Ялавăр, 
Пӳлеркӳл – экспедици маршрут-
не кӗнӗ кашни ялта ăсчахсем 
хăйсене кăсăклантаракан 
темăсем тăрăх пысăк ӗҫ 
ирттерчӗҫ. Пӗрремӗшӗнчен, 
йăла-йӗркесемпе паллашрӗҫ, 
иккӗмӗшӗнчен, авалхи юрă-
кӗвӗсене итленӗ май тӳрех 
нотисене те ҫырса пычӗҫ, 
виҫҫӗмӗшӗнчен, чăвашсен 
вил тă пр исене тӗпчер ӗҫ 
тата ытти те. Экспедицие 
пӗтӗмлетнӗ хыҫҫăн коллективлă 
монографи пичетленсе тухӗ. 
Ăна ТР Наукăсен академийӗн 
Чӗлхепе литература тата ис-
тори институчӗн „Тутар-
станри халăхсен культурин 
калейдоскопӗ“ проектне 
тӗпе хурса хатӗрлеҫҫӗ. Халь-
хи вăхăтра ҫакăн пекех экс-
педицисем республикăри уд-
муртсем, марисем, мăкшăсем 
тата ытти халăхсем йышлă 
пурăнакан районсенче те 
иртеҫҫӗ. Вӗсемпе пӗрле Нурла-
три чăвашсем те историе кӗрсе 
юлӗҫ. Пирӗн вара Шупашкарти 
ăсчахсене чăннипех те мӗнпе 
тӗлӗнтермелли пурччӗ.
– Яковлев шкулӗнче пӗлӳ туяннă 
Нина Петровна Будяшкинăпа 
тӗл пулни кăна мӗне тăрать, – 
тет Халăхсен туслăхӗн ҫурчӗн 
директорӗ Галина Терентье-
ва. Шăп вăл делегацие ялсем 
тăрăх илсе ҫӳрерӗ, мӗнпур ен-
чен пулăшса тăчӗ. – Нина Пе-
тровна 92 ҫулта пулнине 
пăхмасăр, ăслă-тăнлă калаҫать, 
хăйӗн ӗмӗрӗнче пулса иртнӗ 
пӗлтерӗшлӗ пулăмсене лайăх 
астăвать. Вăл пурнăҫӗ тăршшӗпе 
Киклӗпуҫӗнчи шкулта матема-
тика вӗрентекенӗ пулса вăй 
хунă, ялти ачасен темиҫе ăрăвне 
пӗлӳ панă. Ентешсен хисепне 
туйса кун кунлать. 
Районти пултарулăх ушкăнӗсем 
хăйсен репертуарӗнчи тата 
пӗчӗккӗллех ашшӗ-амăшӗнчен 

вӗренсе юлнă халăх юррисе-
не шăрантарчӗҫ. Вӗсем пӗри 
те пӗрпек мар. Кашни ялăн 
хăйӗн юррисем теме те пулать. 
„Пурне те тӳрех аса илеймӗн. 
Мӗнле кăна юрă юрламан 
ӗлӗк-авал. Ăна купăс сасси-
пе пӗрле итлесен чун тата та 
савăнать. Халӗ ялсенче вӗсене 
сайра хут кăна илтме пулать. 
Ырă йăласем манăҫа тухас-
си шиклентерет, ҫакăншăн 
намăс пулмалла пире. Çапах 
та атте-анне юрланă юрăсем 
ҫухалмасса шанатпăр“, – терӗҫ 
Киклӗпуҫӗнчи кинемейсем. 
„Акă киле ҫитсенех тата тепӗр 
юрра аса илӗп“, – йăл кулчӗ ҫеҫ 
вӗсенчен пӗри.
Тӗне кӗнӗ чăвашсен Пӗчӗк 
Хăмăшлă ҫывăхӗнчи авал-
хи масарӗ те пысăк тимлӗхе 
тивӗҫ пулчӗ. Унăн историйӗпе 
экспедици членӗсене Нурла-
три Илле чиркӗвӗн настоятелӗ 
Александр Кузьмин ие-
рей паллаштарчӗ. Вăл ма-
сар территорине карта ты-
тасси, историллӗ справка 
тăвасси ҫинчен ыйтăва нума-
ях пулмасть район пуҫлăхӗ тӗн 
представителӗсемпе пӗрле 
ирттернӗ ҫавра сӗтел хуш-
шинчи калаҫура та ҫӗкленӗ 
пулнă. Район ертӳҫисем ҫак 
пуҫарăва ырласа йышăннă. 
Александр атте ăсчахсемпе 
Нурлат районӗнчи чăвашсен 
историпе культура еткерлӗхне 
тӗплӗнрех тӗпчесси ҫинчен 
калаҫса татăлчӗ. 
– Ҫакăн пек масарсем районта 
тата та пур, вӗсене археолог-
сем тӗпчесен аван пулмалла, – 

сӗнчӗ район пуҫлăхӗпе Алмаз 
Ахметшинпа иртнӗ тӗл пулу-
ра наука ӗҫченӗ Евгения Сер-
геева. Экспедицие тӗпе хурса 
вăл историе тивекен тӗпчевсем 
ирттерчӗ.
Алмаз Салимович ку енӗпе ӗҫе 
пуҫăнасси пирки шухăшсем 
унччен те пулни ҫинчен 
пӗлтерчӗ. Анчах, кашни ӗҫӗн 
хăйӗн вăхăчӗ пур, паллах.
Пӗтӗмӗшле, район пуҫлăхӗ Нур-
лат ҫӗрӗ ҫинчи халăхсем ӗмӗр-
ӗмӗрех килӗштерсе пурăннине 
тимлӗх уйăрттарчӗ. Пӗр-пӗрин 
культурипе историне тӗпчени, 
йăла-йӗркесене упраса хăварма 
тăрăшни те тӗп вырăнта, пал-
лах.
– Чи пӗлтерӗшли – ҫынсем 
туслă пурăнни. Килӗшӳлӗхпе 
шанăҫ ҫинче никӗсленекен 
хутшăнусене пулас ăрусене 
парса пымалла, пӗр-пӗрне 
пулăшса тăмалла, – пӗлтерчӗ 
хăйӗн шухăшне Алмаз Сали-
мович.
Ҫакăнпа экспедици ертӳҫи Га-
лина Ильина туллин килӗшрӗ. 
Хăйӗн ӗҫӗнче ҫак пахалăхсене 
тимлӗх уйăракан пуҫлăх пысăк 
хисепе тивӗҫ терӗ. 
– Пирӗншӗн тӗпчевсене шăп 
Нурлат ҫӗрӗ ҫинче ирттерме 
пӳрни пысăк ăнăҫу. Тӗлӗнмелле 
хула, ырă кăмăллă ҫынсем. 
Малашне те пӗрле ӗҫлеме 
кăмăл пур, – пӗлтерчӗ ăсчах 
ӗҫтешӗсен пӗрлехи шухăшне.
Нурлат вара Шупашкарти 
хăнасене тыткăнланă. Вӗсем 
Халăхсен туслăхӗн ҫуртӗнче, 
ял тăрăхӗсем хушшинчи тӗп 
библиотекăра, Кама леш енӗн 
тата Нурлат хулин историйӗн 
регионти музейӗнче пулса 
курнă. „Театральный“ скверта 
„Уҫă микрофон“ проекта тӗпе 
хурса каҫсерен ирттерекен кон-
цертсене те хутшăнма ӗлкӗрнӗ.
– Нурлат – пурăнма меллӗ 
хула. Эпӗ ҫул ҫӳревсемпе тӗрлӗ 
ҫӗршывра пулса курнă. Нурлат 
вара Европăри пысăках мар 
хулана аса илтерет. Йăлтах 
тирпейлӗ, чечексем куҫа 
илӗртеҫҫӗ. Кунтан каяс та кил-
мест, – терӗ сывпуллашнă май 
искусствоведени енӗпе вăй ху-
ракан наука ӗҫченӗ Любовь Бу-
шуева.
Эпир юлашкинчен май-
данра тӗл пултăмăр. Уява 
хутшăнмасăр каяс темерӗҫ экс-
педици членӗсем. Ҫакăншăн 
ӳкӗнме тивмерӗ. Праҫник питӗ 
аван иртрӗ, ырă кăмăл-туйăм 
парнелерӗ. Ҫула тухас умӗн 
ăсчахсем нурлатсене тараватлă 
кӗтсе илнӗшӗн тав турӗҫ. „Те-
пре тӗл пуличчен!“ – шантарчӗҫ 
пире вӗсем.

Нурлатри чăвашсем 
историе кӗрсе юлӗҫ
Чăваш патшалăх гуманитари ăслăлăхӗсен институчӗн наука 
ӗҫченӗсен пирӗн районти наукăпа тӗпчев экспедицийӗ ăнăҫлă 
вӗҫленчӗ. Унта Галина Ильина, Евгения Сергеева, Ирина 
Семенова тата Любовь Бушуева ăсчахсем хутшăнчӗҫ.

 e Чăваш Менчинче пурăнакансем Шупашкарти хăнасене тараватлă кӗтсе илчӗҫ.                                                       

 e Ăсчахсем авалхи юрă-кӗвӗсене итленӗ май тӳрех нотисене те ҫырса 
пычӗҫ.                                                       

 e Пӗчӗк Хăмăшлăри масарăн историйӗпе Илле чиркӗвӗн настоятелӗ 
Александр Кузьмин иерей паллаштарчӗ.                                                        


